Улахан бөлөх оҕолоругар аһаҕас муусукалынай дьайымал кэнспиэгэ.
«Кыһыҥҥы айылҕа абылаҥар».
Ксенофонтова Галина Кимовна,

музыкальный руководитель,

МБДОУ Детский сад №70 "Кэрэчээнэ",

Республика Саха (Якутия), г. Якутск, с. Хатассы

Сыала-соруга: 
Үөрэтэр: 
1. Yҥкүү музыкатын бэлиэ тэтимин оҕо ылынарын, чэпчэкитик уонна кыраһыабайдык хамсанарын, атахтарын өрө көтөҕөн ыстаҥалаан хаамалларын уорэтии;
2. Ырыа ыллыылларыгар тылларын чуолкайдык саҥаран, бэһиэлэйдик, сэниэлээхтик ыллыылларын ситиһии; 

3. Кыыллар образтарын (хамсаныытын, саҥатын) арыйыы, оҕоҕо интэриэһи, болҕомтону тардыы.

Сайыннарар: 
1. Көрөр, истэр, толкуйдуур дьоҕурун, тэтим сатабылын музыканан истэн хамсаныылары оҥорорун уорэтии;
2. Кыыллар саҥаларын  үтүктүү, оҕолор бэйэ-бэйэлэрин кытта диалогунан кэпсэтэллэрин сайыннарыы; 
3.  Диалогка киирэн оҕо кэпсэтэр, кэпсиир сатабылын, бэйэ икки  ардыгар өйдөһөр, быһаарсар үөрүйэхтэрин сайыннарыы, истэр, саҥарар, толкуйдуур, айар эйгэлэрин кэҥэтии. 

Иитэр: 
1.  Төрөөбүт дойдутун айылҕатын таптыыр, харыстыыр, киэн туттар буоларга иитии; 
2.   Төрүт дорҕоон эйгэтигэр саха охсон оонньонор үнүстрүмүөннэрин билиилэрин чиҥэтии, киэҥ туттан оонньуулларын тиэрдии;
3. Оҕо бэйэ-бэйэтигэр истиҥ сыһыаннаах, иллээх буоларга, бэйэ-бэйэҕэ көмөлөсүһэргэ  үѳрэтии.
Туттуллар тэриллэр: 
Кыһыҥҥы айылҕа, оҕолор таһырдьа оонньуу сылдьар  хартыыналара, төбөҕө кэтиллэр таба муостара, муусукалынай кирилиэс, саха муусукалынай үнүстрүмүөннэр, проектор, муусука, ноутбук, презентация.
Тэрээһин үлэтэ: 
Хотугу дойду, кыһын туһунан бэсиэдэ ыытыы, таба кыылы билсиһиннэрии, хоһоону, ырыаны үөрэтии, таба туһунан хартыына көрдөрүү, оонньуутун үөрэтии.
Дьайымал хаамыыта:

Хаарчаана таҥастаах муусукалынай салайааччы оҕолорун кытары ыллаан «Үтүө күнүнэн» диэн эҕэрдэлэһэллэр.

Муусукалынай-ритмическэй хамсаныылар.

Хаарчаана:
- Оҕолоор, ханнык дьыл кэмэ билигин? Кыһын. Тыаҕа күүлэйдии барыаххытын баҕараҕыт дуо? Чэ, оччоҕо халыҥнык таҥнан баран айанныаххайыҥ! (Оҕолор хаамыы муусукатынан саала устун хаамаллар. Муусука уларыйыытыгар Табачаан сүүрэн, ыстаҥалаан киирэр).
-Хайаа, көрүҥ эрэ, ким биһиэхэ иһэрий? Таба. 

-Табачаан, эн хантан айаннаан иһэҕин? 
Табачаан:
-Тымныы кыһын сорудаҕын тыаны кэрийэн, кыыллары көрө-истэ, бэрэбиэркэлии сылдьабын.

Хаарчаана:
-Оҕолоор, табачаан хайдах курдук кыраһыабайдык сүүрэрин көрдүгүт дуо? Биһиги эмиэ, табачаан курдук, тамайан сүүрэн көрүөххэйиҥ эрэ?! (Муусука доҕуһуолунан оҕолор таба кэнниттэн сүүрэллэр).
-Табачаан, бу тымныы кыһын, эн хантан аскын булунаҥҥын аһыыгыный?

Табачаан:
-Көрүҥ эрэ, бу туйахтарбынан, хаары хаһаммын аһылыкпын булунабын. (Таба муусука доҕуһуолунан хамсанан көрдөрөр).
Хаарчаана:
-Хайдах табачаан аһылыгын булунар эбитий? Хамсанан көрдөрүөххэйиҥ! (Муусука доҕуһуолунан оҕолор табаны кытта хамсаналлар). 
Табачаан:
-Чэ, оҕолоор, мин сорудахпар ыксаатым. Көрсүөххэ диэри! (Оҕолор табаны кытта быраһаайдаһаллар, таба муусуканан ыстаҥалаан тахсан барар).
Хаарчаана:
-Маладьыастар, бары үчүгэй баҕайытык таба курдук сүүрдүгүт, хамсанныгыт! 
Муусуканы истии.

 -Оҕолоор, кыһын туһунан  хоһоону билэҕит дуо? Карина,  хоһооҥҥун ааҕан иһитиннэр. (Карина кыһын туһунан хоһоон тахсан ааҕар.)
-Кыратык сынньана туһүөххэйиҥ.(Оҕолор экраҥҥа кыһыҥҥы айылҕа көстүүлэрин хаар чөҥөчөххө олорон көрөллөр уонна Г.Комраков «Кыһыҥҥы сарсыарда» айымньытын истэллэр.)
- Оҕолоор,  ханнык дьыл кэм хартыыналарын көрдубут? Тыаны, бу тулалыыр эйгэбитин өссө атыннык туох диэн ааттыыр этибитий? Кыһын кэлбитин туохтан билэбит диэбиппитий? Кыһыммыт хайдах өҥнөөх кыраасканан уруһуйдаммытый? (оҕолор эппиэттэрэ).
- Сөпкө эппиэттээтигит, маладьыастар! Муусукабытыгар ханнык муусукалынай үнүстрүмүөн тыаһын иһиттибитий? Муусукабыт хайдах  бэлиэ тэтимнээх эбитий? Түргэн дуу, бытаан дуу, бэһиэлэй дуу, хомолтолоох дуу? (Оҕолор эппиэттэрэ).
- Оҕолоор, эһиги иһиттигит «Кыһыҥҥы сарсыарда» диэн айымньыны. Бу айымньыны  Герман Никандрович Комраков диэн нуучча композитора суруйбут. Көрүҥ эрэ, портретын! Композитор диэн кими ааттыыр этибитий? (Оҕолор эппиэттэрэ).
- Саамай сөп! Герман Комраков - нуучча улуу композитора эбит. Кини Горький диэн ыраах нуучча сиригэр төрөөн-үөскээн онтон муусука өттүнэн үөрэнэн бүтэрэн манна, Сахабыт сиригэр ананан кэлэн айар үлэтин саҕалаабыта. Тымныы Хоту кыраайын, айылҕатын, дьонун-сэргэтин олус интэриэһиргээн, сөбүлээн, Саха сиригэр олорон кини элбэх Хоту дэриэбинэлэригэр сылдьан сахалар, эбээннэр, юкагирдар олохторун-дьаһахтарын, ырыаларын-үҥкүүлэрин үөрэтэн, хомуйан  араас муусукалынай айымньыларын айан суруйбут. Оҕолорго анаан эмиэ элбэх айымньылары айан суруйбут эбит. Биир пьесатын бу эһиги бугун истэ олороҕут. Этиҥ эрэ оҕолоор, бу айымньыбыт бастаан хайдах саҕаланарый? (Оҕолор эппиэттэрэ).
- Маладьыастар, наһаа болҕомтолоох, киһи кэпсиирин барытын өйдөөн истэр эбиккит. Саамай соп, бу муусукабыт аан маҥнай наҕыл, бытаан тиэмпэтинэн, кыратык иһиллэн саҕаланар онтон улам муусука түргэтиир, тыаһа улаатан биэрэр. Бу айымньытынан композитор Сахабыт сирин кыһыҥҥы айылҕатын, кэрэ көстүүлэрин дьүһүннээн-ойуулаан муусука нөҥүө оҕолорго анаан суруйбут. Өссө биирдэ истиэххэйиҥ эрэ муусуканы уонна миигин кытта Хаар кыырпахтарын курдук хамсаныаххайыҥ! (Оҕолор тураннар муусука доҕуолунан хамсаныылары оҥороллор).
Муусукалынай-дидактическэй оонньуулар.

-Оҕолоор, бары турдубут эрэ уонна мин кэпсээммин истэн, миигин кытта хамсаныылары оҥоруоххайыҥ! (Оҕолор экраны көрө-көрө, муусука доҕуһуолунан муусукалынай салайааччы кэнниттэн кыракый хамсаныылары оҥороллор). 
«Тыаҕа күүлэйдии кэллибит».

- Хайдах хаары тэпсэн тыабытыгар айаннаан кэлбиппитин көрдөрүөххэйиҥ. (Илиилэрин тарбахтарынан тобуктарын охсуолаан хамсаталлар, ол эбэтэр-хаамаллар).
Тыыныыга эрчийии.
-  Тыаҕа тыал бөҕөтө түспүт, мастары хамсатар. (Былыттары үрэллэр, айахтарынан “Ш-ш-ш» дорҕоонунан иһиирэллэр,илиилэринэн далбаатаналлар), хаар бөҕөтө түспүт. (Хаары сыттыыллар, үрэллэр.Чыычаахтар көтөллөрүн көрдөрөллөр, саҥаларын үтүктэллэр).
- Истиҥ эрэ, (хаххан саҥарара иһиллэр), үөһэ тииккэ туох саҥарарый? (Хаххан саҥатын үтүктэллэр).
-  Көрүҥ эрэ, кимнээх олороллоруй? (Куобах ойуута көстөр). Куобах курдук ойуоккалыаххайыҥ! (Ойуоккалыыллар).
- Ким көһүннэ? (Саһыл ойуута көстөр). Саһыл хайдах үөмэрий, хамсанарый? Көрдөрүөххэйиҥ эрэ! (Саһыл хамсаныытын оҥороллор).
-  Салгыы көрдүбүт, кимий бу? Бөрө улуйарын истиэххийиҥ эрэ! (экраҥҥа бөрө көстөр, улуйара иһиллэр). Бөрө улуйарын үтүктүөххэйиҥ! (Бары бөрөлүү улуйаллар).
-  Чуумпуран истиэххэйиҥ! (экраҥҥа эһэ көстөр,ырдьыгыныыра иһиллэр). Ким тыаһа иһиллэр? (Бары эһэ курдук ырдьыгыныыллар).
-Тыатааҕыбыт тоҕо кыыһырда? Сатаан арҕаҕар киирбэккэ сылдьар эбит, киниэхэ көстүбэххэ аргыый аҕай уһуйааммытыгар бара охсуохха. (Оҕолор муусука доҕуһуолунан саала устун хаамаллар. Уһуйааҥҥа кэлэн олбохторго олороллор).
Күөмэйи ититии, распевкалары ыллааһын.

- Наһаа үчүгэйдик тыаҕа күүлэйдээн кэллибит, маладьыастар! Билигин ыллыахпыт иннинэ күөмэйбитин эрчийиэхпит, кырыкый ырыаны ыллыахпыт. Мин эһиэхэ барыгытыгар охсор мас туттарабын уонна бу муусукалынай кирилиэсчээн көмөтүнэн бары маннык ыллыыбыт. (Распевкалары ыллыыыбыт: «Ми-я, ма-а, ра-а», «Ытыстарынан муусука доҕуһуолунан улаханнык-кыратык охсоллор», «Илиибитин аа-дьуо алларааттан-үөһэ таһааран-түһэрэн «Оо-аа-уу-ии-ээ-өө-үү»аһаҕас дорҕооннорунан үрдүктүк уонна намыһахтык ыллыыбыт»).
-  Оҕолоор, бары манна “Төрүт дорҕоон» эйгэбитигэр чугаһаатыбыт эрэ! Бу манна, эйгэбитигэр, араас сахалыы охсон оонньонор тыастаах үнүстрүмүөннэр бааллар. Эһиги санааҕытыгар, ханнык сахалыы үнүстрүмүөн таба сүүрэрин, туйаҕын тыаһыгар майгынныыра буолуой? Көрдөрүҥ! (Биир оҕо «Кылыгырай» үнүстрүмүөнү ылар, охсон көрдөрөр).
- Маладьыас, Арсен! Бу үнүстрүмүөн ордук таба сүүрэрин, туйаҕын тыаһыгар майгынныыр дии. Бу ким диэн ааттаах үнүстрүмүөнүй? Тугунан оҥоһуллубутуй? Хайдах оонньонор эбитий?  (Оҕолор эппиэттэрэ).
- Маладьыастар! Аны билигин бары үнүстрүмүөннэри илиибитигэр ыллыбыт уонна «Таба» диэн ырыабытын үнүстрүмүөннэрбитинэн охсон тыас таһааран ыллыаххайыҥ! (Оҕолор «Таба» ырыаны ыллыыллар).
- Наһаа үчүгэйдик ыллаатыгыт, маладьыастар! 
Ырыа үөрэтии.

- Билигин биһиги саҥа ырыа үөрэтиэхпит. (Олбохторугар кэлэн олороллор). Бастаан ырыабыт ис хоһоонун өйдөөн истэбит. Бары болҕойон олорон ырыаны истиҥ эрэ! (Оҕолорго ырыаны ыллаан иһитиннэрэбин). 
- Туох туһунан ылланна? Ырыабыт түргэн дуу, бытаан дуу? (Оҕолор эппиэттэрэ). 
-Сөп, маладьыастар! Биһиги иһиттибит «Кыһын» диэн ырыаны. Ырыаҕа оҕолор хайдах курдук кыһыны сөбүлүүллэрин, оонньуулларын  туһунан ылланар. (Хартыынаны көрдөрөбүн). 

- Чэ эрэ, ырыабытын үөрэтиэҕин! (Ырыа бастакы куплетын үөрэтии, бастаан биирдии строканан үөрэтии, онтон иккилии строканан, биирдиилээн. Онтон ырыа бастакы куплетын барытын ыллыыбыт).
-Маладьыастар, бары үчүгэйдик истэн, үөрэтэн ыллаатыгыт! Билигин бары олбохторбутуттан турдубут .

Хамсаныылаах оонньуу «Булчут уонна табалар».

- «Булчут уонна табалар» диэн хамсаныылаах оонньууну оонньуохпут. Оонньууга биһиэхэ биир «булчут» наада атыттар бары табалар буолаҕыт. («Булчут» талыллар атыттар бары табалар буолаллар).Таба буолар оҕолор бары бэлэмнэммит таба муостарын кэлэн кэтиҥ эрэ. Билигин муусука доҕуһуолунан, саала устун, табалар сүүрэ, ыстаҥалыы сылдьаллар. Онтон муусука уларыйыытыгар, булчут тахсан табалары тутуохтаах. Чэ, оонньуоххайыҥ! (Муусука доҕуһуолунан табалар үҥкүүлүү, ыстаҥалыы сылдьаллар. Муусука уларыйыытыгар булчут кэлэр, үҥкүүлүүр онтон табалары маамыкталаан тутуохтаах. Тутуллубут таба оонньууттан туоруур).
Түмүк.

-Маладьыастар, наһаа бэһиэлэйдик оонньоотугут, үөрдүгүт-көттүгүт! Манан биһиги дьарыктаныыбыт түмүктэнэр. Оҕолоор, бүгүн биһиги ханнык сахалыы муусукалынай үнүстрүмүөнүнэн оонньоотубутуй? Ханнык Хотугу кыылын көрсө сырыттыбытый? Ханнык айымньыны, ырыаны үөрэттибитий? Өссө тугу гынныбытый? Туох саҥаны биллигитий? Тугу сөбүлээтигит? (бэйэлэрин толкуйдатар боппуруостарынан дьайымалы түмүктүүбүн).
- Аныгы көрсүөххэ диэри! (Оҕолор хаамыы муусукатынан саалаттан тахсан бараллар
